
        INFORMASJON TIL HEIMANE JANUAR 2008

Godt nytt år!

Vi er alt godt i gong, med nye sjansar og forhåpentlegvis utkvilte og motiverte born. Visjonen vår som vi arbeider mot, er ”læring og leik i eit trygt miljø”. Læringa kjem først, og vi kjem ikkje utanom at fag og læring må stå sentralt, særleg i skulen, men vi tek til med både lese- førebuande og matematikkførebuande aktivitetar i barnehagen. 

For 2008 vert det ein felles årsplan som skal leggjast fram for samarbeidsutvalet 30.01. Vi håper den kan bli tilgjengeleg på Fusa kommune sine heimesider om ikkje så lenge. Som de ser av aktivitetsplanen, vil det bli ein del felles aktivitetar framover, men ikkje så mykje som vi skulle ønskje på grunn av avstanden.

Desember vart ein travel, men fin månad både i barnehagen og på skulen. Organiseringa i barnehagen, med ein base ute for å gje betre ro og plass til dei som var inne, ser personalet svært positivt på. Modellen vil ein prøva att i februar. I januar er det mange nye born på ”innkjøring”, så då er det best å halda seg ”heime”. Dei av dykk som ikkje har sett kor fint det er blitt rundt gapahuken på haugen, må ta seg ein tur. Både små og store trivest der. Skuleborna har også teke området i bruk, men vi håper at uteområdet ved skulen også kan verta klart til bruk i 2008. Området er klart (Kristoffer Rosvoll) og ei gruppe med Rune Samnøy som leiar er i gang med planleggjingsarbeidet. Draumen min er at vi kan samlast der til sommaravslutning! Håper at mange vert med når det vert dugnad på ”Nore Fusa naturleikeplass!” 

Skulen hadde mange aktiviteter i desember, med musikalen ”Grieg i hundre” som det største. Vi er stolte av kva vi fekk til på kort tid, og elevane var veldig flinke. Det vart mykje folk om kvelden, men slik eg ser det, gjekk det bra. Det vert ikkje musikal kvart år, men skulen meiner at elevane har stort utbyte av ei slik oppsetjing. Takk til foreldre som hjelpte til med smått og stort!

I april (v.14) vert det ekstern vurdering ved skulen. Då kjem ei gruppe kvalifiserte folk frå ein annan kommune som skal vurdera skulen etter eit valt tema. Då vil m.a. foreldre (FAU) og elevar verta intervjua, og vi får seinare tilbakemelding på kvaliteten i arbeidet vårt på dette området. Tema vi har valt, er: Korleis ivaretar skulen leseopplæringa på alle trinn.

Som de ser av aktivitetsplanen, vert det jubileum og offisiell opning av oppvekstsenteret den 25. april.

Då må vi ”slå litt på stortromma”. Festen skal førebuast av ein komite nedsett av SU, men det vert litt å gjera for fleire, vil eg tru.

Det er flott at folketalet veks i Nore Fusa og at optimismen rår! Verre er det at vi no ikkje har plass til alle som vil ha plass i barnehagen. Skulen er også for liten, men her kan ingen stå på venteliste! No må vi alle stå på for å få bygd ny barnehage og utbyggjing av skulen. Til hausten 2010 må det vera klart, for då vert skulen 4-delt! Lenger kan vi heller ikkje leva med tilhøva i barnehagen.

Hausten 2008 vil det bli ny organisering av skuledagen og 5-dagars veke for alle. Eg ønskjer då at det skal vera felles start-tid og slutt-tid for alle trinn. Dei eldste vil få ein litt meir komprimert dag enn dei yngste. Dette skal de få meir informasjon om, men det kan vera greitt å vera orientert alt no.

Som de ser vil siste skuledagen verta tysdag 17. juni, ikkje 20. som det står i skuleruta. Det kjem seg av at elevane har 15. min. for mykje undervisning kvar veke, noko som utgjer om lag to skuledagar. Desse to dagane legg vi til slutten av året. Lærarane vil då ha planleggjing av neste skuleår.

Sjølv har eg hatt eit travelt, men fint halvår ved Nore Fusa oppvekstsenter. Det er greitt å vera ”heime” igjen. Etter kvart har eg funne ein måte å ”fordela” meg på, men det hadde vore godt å forhalda seg til ein arbeidsplass! Å vera einingsleiar i kommunen er interessant og spanande, men nsvaret er stort! Eg set pris på at de melder tilbake om det er noko de vil eg skal ta tak i og håper på eit godt samarbeid i året som kjem.

